
西布政司自今安南入貢並勿納

　〈按安南唐虞時南交也秦爲象郡漢爲南越所據武帝平南越置交趾九眞日南三郡宋梁時始土豪曲承美〉

　〈者據之已而幷于劉隱未幾管內大亂衆推豪酋丁部爲州師部子璉繼立宋旣平嶺表璉遂內附黎桓纂丁〉

　〈氏李公蘊又纂黎氏陳日㷡又纂李氏宋以遠夷故置不問相繼皆封爲交趾郡王元朝兼有華夷至憲宗遣〉

　〈將破其國而日㷡竄居海島弱不能支始歸附元封其子兆昺爲安南國王兆昺死子日烜自立元發兵破之〉

　〈日烜卒子日燇遣使朝貢元末天下大亂安南不至明興二年復來朝貢仍封爲安南國王賜駝紐𡍼金銀印〉

　〈日煃卒弟日涯立日涯卒子日鑑嗣五年陳叔明遣人朝貢却之明年又遣人納貢謝罪請封當是時煒嗣王〉

　〈叔明者煒兄也專國政至是煒遣使來貢　上惡其強悍詔責之　其國東起欽州西歷江左北至臨安元江〉

　〈龍州其孔道憑祥其要害也由臨安經蒙自河蓮花藏至其東都可四五日其俗夷獠雜居不知禮義獷悍喜〉

　〈闘不解耕種稚髻剪髮好浴善水平居不冠惟交愛人倜儻好謀驩衍人淳秀好學其山川佛跡勾漏海富康〉

　〈江爲大產金珠珊瑚玳瑁諸香蘇合油胡椒羚羊角犀象兒白鹿猩猩佛佛白雉翡翠蚦蛇蟻子鹽鹽淺羅密〉

　〈烏木蘇木境內有越王城天使館浪泊柱銅鼓〉

七月日本國王良懷遣僧如瑶等貢方物　上却其貢仍

命以書責之曰大明禮部尙書致意日本國王王居滄溟

之中不奉上帝之命不守己分但知環海爲險限山爲固

肆侮鄰邦縱民爲盜上帝將假手於人禍有日矣吾奉至

尊之命移文與王王若不審其微井觀蠡測自以爲大無

乃搆隙之源乎王之國始號曰倭後惡其名遂改日本自

漢魏晉宋梁隋唐宋之朝皆遣使奉表貢方物當時帝王

或授以職或爵以王由歸慕意誠故復禮厚也若叛服不

--

常搆隙中國則必受禍王其審之

八月時四川水盡源通塔平散毛諸洞蠻皆作亂荼毒郡

縣　上議征之乃祭太歲諸神于龍江曰　上帝好生凡

有國者必欽承而致之則民安物阜邇年以來西南諸夷

歲爲邊民患斯患也稱自堯舜以至干今化弗循敎征弗

畏威葢恃崇山之固險倚林木之深叢跳梁出没虐良民

而傷生今命江夏侯周德興充征南將軍安慶侯仇成充

副將軍征取容美等洞以及散毛其遣將發兵必欲摧堅

撫順以淸西南時德興方搜捕五溪聞是命卽偕仇成等

移兵進討諸洞皆平之德興還京　上勑賜慰勞賜田一

庄○時天下大定邊境咸寧四夷百蠻莫不稱臣奉職貢

惟雲南恃險遠殺我信使納我逋逃九月朔命潁川侯傅

友德爲征南將軍永昌侯藍玉西平侯沐英爲征南副將

軍率師三十萬往討之列侯吳復金朝興仇成張龍王弼

都督張銓等皆從征　上諭之曰雲南僻在遐方行師之

際當知其山川險易以窺進取朕嘗覽與圖咨詢于衆得

其扼塞取之之計當自永寧先遣驍將別率一軍以向烏

撒大軍繼自辰沅以入普定分據要害乃進兵曲靖雲南

之喉噤彼必倂力於此以抗我師審察形勢出奇制勝正

在於此旣下曲靖三將軍以一人提兵向烏撒應永寧之

